Коми Республикаса Юралысь Вячеслав Гайзер чолöмалiс Кöрткерöс районса Важкуа сиктын выль школа–челядьöс видзанiнса велöдчысьясöс да велöдысьясöс Тöдöмлун лунöн.

Талун кыпыда восьтiсны велöдчанiн. Традиционнöй гöрд ленточка Вячеслав Гайзер вундiс медводдза класса велöдчысь Вадим Поповкöд.
«Талун тiян кыкпöвста гаж – ми восьтам выль школа да пасъям Тöдöмлун лун, да ме эска, мый тiян олöмын тайö зэв тöдчанатор. Талун тi сувтанныд выль туй вылö, кöнi тi восьтанныд уна да выль тöдöмлун. Пыдди пуктöй тайö кадсö да видзöй школанытö», - пасйис Вячеслав Гайзер.

Республикаса Юралысь сетiс медводдза класса велöдчысьяслы козинъяс – школьнöй энциклопедияяс: «Кута лача, мый найö лоöны тiянлы велöдчан небöгъяс лыдын медся радейтанаöн. Велöдчöй окотапырысь, а ми, верстьö войтыр, вöчам ставсö, медым тадзи вöлi. Öд небöгъясын чукöртöма уна вося тöдöмлунъяс, найö отсаласны тiянлы босьтны ыджыд вермöмъяс да пуктыны пай чужан республикалы».

Республикаса Юралысь сiдзжö чолöмалiс велöдысьясöс да эскöдiс найöс, мый налы уджавны лоö бурджык да тöдчанаджык. В.Гайзер козьналiс школаса директорлы компьютернöй мультимедийнöй оборудование ньöбöм вылö сертификат.

Талун, Вячеслав Гайзерлöн тшöктöм серти Коми Республикаса Юралысьöс вежысь Виталий Стаханов чолöмалiс Тöдöмлун лунöн велöдчысьясöс нöшта öти школаысь, кутшöмöс восьтiсны  2011 вося рака тöлысь 10 лунö Кöрткерöс районса Маджа сиктын. 
